
Shivapancharatnastuti

శ్రీశివపఞ్చరత్నస్తుతీ  శివమహాపురాణే

శ్రీకృష్ణ  ఉవాచ -

మత్తసిన్ధురమస్తకోపరి  నృత్యమానపదామ్బుజమ్ ।
భక్తచిన్తితసిద్ధిదానవిచక్షణం   కమలేక్షణమ్ ।
భుక్తిముక్తిఫలప్రదం  భవపద్మజాఽచ్యుతపూజితమ్ ।
కృత్తివాససమాశ్రయే  మమ సర్వసిద్ధిదమీశ్వరమ్  ॥ ౧॥
విత్తదప్రియమర్చితం  కృతకృచ్ఛ్రతీవ్రతపశ్చరైః   ।
ముక్తికామిభిరాశ్రితైర్మునిభిర్దృఢామలభక్తిభిః    ।
ముక్తిదం నిజపాదపఙ్కజసక్తమానసయోగినామ్ ।
కృత్తివాససమాశ్రయే  మమ సర్వసిద్ధిదమీశ్వరమ్  ॥౨॥
కృత్తదక్షమఖాధిపం వరవీరభద్రగణేన  వై ।
యక్షరాక్షసమర్త్యకిన్నరదేవపన్నగవన్దితమ్  ।
రక్తభుగ్గణనాథహృద్భ్రమరాఞ్చితాఙ్ఘ్రిసరోరుహమ్   ।
కృత్తివాససమాశ్రయే  మమ సర్వసిద్ధిదమీశ్వరమ్  ॥ ౩॥
నక్తనాథకలాధరం నగజాపయోధరనీరజా-

లిప్తచన్దనపఙ్కకుఙ్కుమపఙ్కిలామలవిగ్రహమ్   ।
శక్తిమన్తమశేషసృష్టివిధాయకం   సకలప్రభుమ్  ।
కృత్తివాససమాశ్రయే  మమ సర్వసిద్ధిదమీశ్వరమ్  ॥ ౪॥
రక్తనీరజతుల్యపాదపయోజసన్మణినూపురమ్ ।
పత్తనత్రయదేహపాటనపఙ్కజాక్షశిలీముఖమ్  ।
విత్తశైలశరాసనం  పృథుశిఞ్జినీకృతతక్షకమ్  ।
కృత్తివాససమాశ్రయే  మమ సర్వసిద్ధిదమీశ్వరమ్  ॥ ౫॥
॥ ఫలశ్రుతిః ॥
యః పఠేచ్చ దినే దినే స్తవపఞ్చరత్నముమాపతేః ।
ప్రాతరేవ  మయా కృతం నిఖిలాఘతూలమహానలమ్ ।

తస్య పుత్రకలత్రమిత్రధనాని    సన్తు కృపాబలాత్ ।
తే మహేశ్వర శఙ్కరాఖిల విశ్వనాయక శాశ్వత ॥౬॥
॥ ఇతి శ్రీశివమహాపురాణే  చ్యుతపురీమాహాత్మ్యే శ్రీకృష్ణ  కృత
శ్రీశివపఞ్చరత్నస్తుతిః  సమ్పూర్ణమ్ ॥

